
Evrópumálin eru mikilvæg fyrir

framtíð íslenska lýðveldisins

Eftir að tilkynnt var að landsfundi Sjálfstæðisflokksins yrði flýtt um nokkra mánuði og eitt aðalumfjöllunarefni fundarins yrði hugsanleg aðildarumsókn Íslands að Evrópusambandinu hefur umræðan um Evrópumálin aukist umtalsvert. Evrópunefnd flokksins er að störfum en einn helsti tilgangur starfs hennar er að stuðla að aukinni og málefnalegri umræðu um hvort Ísland eigi að gerast aðili að ESB eða ekki. Sitt sýnist hverjum. Margar spurningar vakna og enn fleiri spurningum þarf að svara á næstunni.

Ég hef tekið þátt í nefndarstarfinu og átt þátt í að fjalla um öryggis- og varnarmál Íslands og hvaða áhrif aðild að ESB hefði á þann málaflokk. Ekki aðeins það heldur einnig hvaða áhrif hugsanleg aðild gæti haft á varnarsamstarf Íslands og Bandaríkjanna sem á rætur að rekja allt til ársins 1941 þegar Bandaríkin tóku að sér varnir landsins og leystu breskar hersveitir af hólmi sem hér höfðu verið við gæslu landsins. Margir óttast að gangi Ísland í ESB rofni varnarsambandið við Bandaríkin þar sem samskipti vegna varnar- og öryggismála við stjórnvöld í Washington færist til Brussel.  Ekki þarf að óttast að slíkt gerist. Aðild Íslands að ESB mun ekki hindra bein og öflug tengsl við stjórnvöld í Washington. Hinn tvíhliða varnarsamningur, sem í gildi er milli landanna, mun halda fullu gildi án tillits til ESB-aðildar Íslands. Mörg aðildarríki ESB eiga í öflugum pólitískum samskiptum og samskiptum á sviði varnarmála við Bandaríkin óháð ESB-aðild þeirra. Má í því sambandi t.d. nefna Eystrasaltsríkin.

Margir velta réttilega fyrir sér hvaða áhrif aðild að ESB myndi hafa á varnar-, öryggis- og auðlindamál N-Atlantshafsins og Norðurskautsins. Ríki sem eiga mikilla hagsmuna að gæta á norðurslóðum hafa vaxandi áhyggjur af þróu mála á þessu svæði og hugsanlegum deilum um nýtingu auðlinda svæðisins. Þau velta einnig fyrir sér hvernig hægt verði að skipta hugsanlegum auðlindum á milli ríkjanna sem telja sig eiga rétt til að nýta þær. Þeirra á meðal eru Ísland, Kanada, Rússland, Noregur, Danmörk, Svíþjóð, Finnland og fleiri ríki, t.d. Bretland og Bandaríkin.

Norðmenn og Svíar hafa miklar áhyggjur af þróun öryggismála í þessum víðáttumikla heimshluta. Þessar frændþjóðir  okkar hafa, m.a. af þeim sökum, stóraukið varnarsamstarf sitt til að treysta öryggi og alþjóðleg réttindi ríkja á heimsskautssvæðinu. Það er athyglisvert að Noregur er í NATO en Svíþjóð í ESB. Finnar og Eystrasaltsríkin hafa lýst yfir áhuga á aðild að þessu samstarfi. Finnar eru í ESB en Eystrasaltsríkin eru bæði í NATO og ESB. Hvorki ESB né NATO hafa lagst gegn þessu norræna varnarsamstarfi. Forseti Eystlands, Tooms H. Ilves, segir í nýlegri grein í Newsweek að það sé afar mikilvægt fyrir  Bandaríkin og Evrópu „að endurbyggja hin góðu samskipti“ sín á milli vegna þess að með öflugri samstöðu geti þau verið hinn nauðsynlegi „víggarður lýðræðis og  alþjóðalaga í ótraustum heimi.“ Það er ljóst að við eigum mikla samleið með frænd- og vinaþjóðum okkar í þessum efnum. Þessi mál þarf því að hafa í huga þegar rætt er um hugsanlega aðild Íslands að ESB. 

Annað mál sem ber að hafa hugfast er vera okkar í NATO hvort sem við verðum innan eða utan ESB. Ýmsir telja að sambandið við NATO muni veikjast við ESB-aðild. Það er ekki rétt að mínu mati. Ísland er og verður áfram fullgildur aðili að NATO eins og verið hefur frá stofnun bandalagsins fyrir 50 árum. Það eru flestir sammála um að stærstu vandamál NATO um þessar mundir sé skortur á nýrri, öflugri og skýrri framtíðarstefnu um tilgang og hlutverk bandalagsins. Upphaflega var NATO vestrænt varnarbandalag sem komið var á fót í kalda stríðinu til að halda aftur af útþennslustefnu Sovétríkjanna og Varsjárbandalagsins. Því hlutverki er löngu lokið og nú minnir bandalagið einna helst á slökkvi- og lögreglulið sem hefur það hlutverk að stilla til friðar á víðsjárverðum svæðum utan landamæra NATO-ríkjanna. Frakkland er á ný virkur þátttakandi í hernaðarstarfi NATO og franska stjórnin sýnir því mikinn áhuga að leggja sitt af mörkum við gerð nýrrar stefnu fyrir bandalagið. Verðandi forseti Bandaríkjanna, Barack Obama, hefur marg sagt að hann stefni að því að styrkja NATO-starfið á ný í fullri samvinnu við Evrópu. Það er því bráðnauðsynlegt að semja og  samþyggja framtíðarstefnu fyrir NATO. 

Mjög aðkallandi er fyrir Ísland að styrkja á ný stjórnmálasambandið við stjórnvöld í Washington, sem kólnuðu umtalsvert í kjölfar einhliða ákvörðunar Bandaríkjanna um að loka varnarstöðinni á Miðnesheiði. Bush-stjórnin hefur til þessa sýnt Íslandi, og raunar heimsálfunni Evrópu, mjög takmarkaðan áhuga. Barack Obama hefur aftur á móti marg ítrekað að hann muni styrkja á ný stjórnmála- og varnarsamband Bandaríkjanna og Evrópu. Íslensk stjórnvöld þurfa nú að vinna markvisst að því að efla á ný pólitísk tengsl við Bandaríkin. Því miður virðist það þó ekki vera á forgangslista núverandi utanríkisráðherra. Þótt sambúð ríkjanna kólnaði nokkuð í kjölfar brotthvarfs bandaríska hersins frá Íslandi er það engu að síður staðreynd að samband Íslands og Bandaríkjanna er og hefur verið náið allt frá því að Bandríkin viðurkenndu fyrst allra ríkja sjálfstæði lýðveldisins árið 1944. Hvort sem Ísland gengur í ESB eða ekki þá er og verður mikilvægt að treysta og viðhalda til framtíðar góðum samskiptum við voldugasta ríki heims.

Við Íslendingar höfum vanrækt allt of lengi að ræða og skilgreina hvar við viljum staðsetja okkur í alþjóðlegu umhverfi eftir 5 ár, 10 ár og jafnvel enn lengra fram í tímann. Viljum við vera ein og sér á báti eins og sumir halda fram? Viljum við verða eitt af aðildarríkjum ESB? Viljum við helst treysta enn betur norrænt samstarf? Er aðildin að NATO ein og sér nægilegt skjól? Eða þurfum við sambland af þessu öllu?  Er það ekki málið? Við þurfum að vera með traustar undirstöður í þessum heimshluta. Þess vegna eru um Evrópumálin svo mikilvæg fyrir framtíð íslenska lýðveldsins.

